
LECTIO DIVINA
Ġw 15, 9-17


Kif ħabbni Missieri, hekk ħabbejtkom jiena. Ibqgħu fl-imħabba tiegħi.
San Ġwann sa mill-bidu tal-vanġelu jippreżenta lil Ġesu’ f’relazzjoni mal-Missier: “Fil-bidu kien il-Verb, u l-Verb kien ma’ Alla, u l-Verb kien Alla... (Ġw 1,1). Din hi r-raġuni tal-għarfien profond li Ġesu’ għandu tal-Missier (Ġw 10,15), li hu mħabba (1Ġw 4,8) u li jħobb lill-Iben (Ġw 3,35). Din ir-relazzjoni ta’ imħabba eterna bejn il-Missier u l-Iben issir il-fundament tal-missjoni kollha ta’ Ġesu’ (inkarnazzjoni – redenzjoni), li fl-istess waqt hi espressjoni tal-imħabba qawwija tiegħu lejna l-bnedmin. Fl-istess ħin din l-imħabba ssir sejħa/stedina sabiex wieħed jilqa’ u allura jibqa’ jgħix f’din l-imħabba ta’ Alla: “Għeżież, ejjew inħobbu ‘l xulxin, għax l-imħabba ġejja minn Alla, u kull min iħobb hu mwieled minn Alla u jagħraf lil Alla (1Ġw 5,7). 

Jekk tħarsu l-kmandamenti tiegħi, intom tibqgħu fi mħabbti, kif jiena ħarist il-kmandamenti ta' Missieri u qiegħed f'imħabbtu.
Il-kundizzjoni sabiex wieħed jibqa’ fl-imħabba hija li jħares il-kmandamenti. Dan huwa li jagħmel Ġesu’, jiġifieri, jħares il-kmandamenti tal-Missier. Infatti r-relazzjoni ta’ imħabba tal-Iben mal-Missier tidher fl-ubbidjenza sħiħa tiegħu għar-rieda tal-Missier: “għax jiena nżilt mis-sema mhux biex nagħmel ir-rieda tiegħi, imma r-rieda ta’ min bagħatni…” (Ġw 6,38). Hawn tidher l-għaqda qawwija ta’ Ġesu’ mal-Missier: “Min bagħatni huwa miegħi, ma telaqnix waħdi, għax jiena dejjem nagħmel dak li jogħġob lilu” (Ġw 8,29. ). Hija din l-ubbidjenza li twassal għall-perfezzjoni u l-milja tas-salvazzjoni (Cf. Lhud 5,8-9; Rum 5,19).

"Għedtilkom dan biex il-ferħ tiegħi jkun fikom, u biex il-ferħ tagħkom ikun sħiħ. 
Il-ferħ hu esperjenza ta’ laqgħa mal-oġġett mixtieq, maħbub. Il-ferħ ta’ Ġesu’ jilħaq il-qofol tiegħu fl-imħabba tal-Missier u fil-fatt li jwettaq ir-rieda salvifika tal-Missier (Ġw 16,21). Hekk il-Missier jiġi gglorifikat, kif  wkoll l-Iben (Ġw 12,27-28). Fl-istess ħin dan hu l-mod kif id-dixxipli jaslu għall-milja tal-ferħ, li hu l-ferħ ta’ Ġesu’ (Cf. Ġw 16,22; 17,13; Ġw 20,20). 

Dan hu l-kmandament tiegħi: li tħobbu lil xulxin kif ħabbejtkom jien. Ħadd ma għandu mħabba akbar minn din: li wieħed jagħti ħajtu għal ħbiebu. 
Fid-dawl tar-riflessjoni li għamilna sa issa, jiġifieri, l-imħabba ta’ Ġesu’ lejn id-dixxipli, is-sejħa sabiex wieħed jibqa’ fl-imħabba ta’ Ġesu u tal-Missier u li dan kollu hu l-fonti tal-ferħ sħiħ, jidher ċar l-kmand ta’ Ġesu’: l-imħabba ta’ xulxin. L-imħabba ta’ xulxin mhix xi ħaġa li wieħed jista’ jagħżel jew le, iżda hija kundizzjoni fundamentali għall-bniedem sabiex ikollu l-ħajja fil-milja. 
Fl-istess waqt, l-imħabba li jitkellem dwarha Ġesu’ ma tagħtix lok għall-ambigwita’. Ġesu’ jippreżenta lilu nnifsu bħala l-mudell ta’ l-imħabba: “B’dan naslu biex nagħrfu x’inhi l-imħabba: li Ġesu’ Kristu ta ħajtu għalina. Aħna wkoll mela għandna nagħtu ħajjitna għall-aħwa” (1Ġw 3,16. Cf. Rum 5,6-8).

Intom ħbiebi, jekk tagħmlu dak li jiena nikkmandakom. Ma nsejjħilkomx aktar qaddejja, għax il-qaddej ma jafx x'jagħmel sidu; sejjaħtilkom ħbieb, għaliex kull ma smajt mingħand Missieri jiena għarrafthulkom. 
L-imħabba ta’ Ġesu’, li tiġi murija fl-għotja ta’ ħajtu, hija l-bażi tal-ħbiberija tiegħu. Hija l-ħbiberija qawwija li tiġi pprovata, li tagħti ħajjitha għall-oġġett maħbub u għalhekk hi ta’ min jafda fiha.
Fil-ktieb tal-Għerf il-bniedem għaqli, li jaf lil Alla, huwa kkunsidrat bħala l-ħabib ta’ Alla (Għerf 7,27). Anke fil-letteratura antika, l-għaqal kien jiddistingwi bejn dawk li huma ħbieb tal-allat u dawk li huma qaddejja. 
San Ġwann fl-ewwel ittra jagħmel pass ieħor u jgħaqqad l-imħabba u l-għarfien ta’ Alla: “Kull min iħobb hu mwieled minn Alla u jagħraf lil Alla.  Dak li ma jħobbx ma għarafx lil Alla, għax Alla u mħabba (1Ġw 4,7-8). Dawn huma l-ħbieb ta’ Ġesu’, dawk li laqgħu x-xhieda ta’ Ġesu’, emmnu fir-rivelazzjoni ta Ġesu’ u fuq kollox laqgħu l-kmandament tal-imħabba. Għal kuntrarju, il-qaddej ma jagħrafx u ma jafx lil Alla. F’mod differenti nistgħu ngħidu li huwa l-iblaħ li ma jafx x’inhu l-essenzjal fil-ħajja (Lq 12,16s). 

Mhux intom għażiltu lili, imma jien għażilt lilkom, u ħtartkom biex tmorru tagħmlu l-frott u l-frott tagħkom jibqa', ħalli kull ma titolbu lill-Missier f'ismi, huwa jagħtihulkom. 
L-imħabba ta’ Alla tidher fil-milja għax Alla jħobb bla ebda interess, lil dak li mhux denn ta’ l-imħabba:  “Mela, meta aħna konna bla saħħa, Kristu, meta wasal iż-żmien, miet għall-ħżiena.  Bilkemm wieħed imut għal wieħed tajjeb: għad li wieħed għandu mnejn jagħmel il-qalb u jmur għal wieħed ġeneruż. Iżda Alla wriena l-imħabba tiegħu meta Kristu miet għalina, aħna li konna għadna midinbin...”( Rum 5,6-8). Din hija l-għażla dejjiema ta’ Alla favur il-bniedem, li tantiċipa kull impenn uman favur Alla. Fl-istess ħin hija din l-azzjoni ta’ imħabba li twassal għall-rivoluzzjoni eżistenzjali fil-bniedem. L-istil ta’ ħajja tal-bniedem ser jiġi determinat minn din l-imħabba ta’ Alla u jrid iwassal għall-imħabba ta’ Alla u tal-aħwa. Dan huwa l-frott: “U hawn qiegħda l-imħabba; mhux għax aħna ħabbejna ‘l Alla, imma għax ħabbna Hu u bagħat lil Ibnu biex ikun ta’ tpattija għal dnubietna.  Għeżież, jekk Alla ħabbna daqshekk, aħna wkoll għandna nħobbu lil xulxin  (1Ġw 4,10-11).  Din hija l-identita’ tal-ħabib ta’ Alla, li allura jitkellem ma’ Alla (talb) bħalma kien jagħmel Mose’ li propjament minħabba dan kien ikkonsidrat il-ħabib ta’ Alla.

Dan hu li qiegħed nikkmandakom: li tħobbu lil xulxin.
Repetita iuvant…

Punti tar-Riflessjoni personali u t-talb:
· Kemm jien konxju tal-imħabba infinita ta’ Alla lejja.
· Infittex li nagħraf kull jum ir-rieda tal-Missier li hija espressjoni tal-imħabba tiegħu lejja? 
· Lest li ngħid l-iva tiegħi għal kull kelma ta’ Alla? 
· Nagħraf li Alla kien l-ewwe li ħabbni u għażilni għalih.

Kontemplazzjoni:
· Nieqaf fis-skiet nikkontempla l-imħabba ta’ Alla lejja b’mod personali. 

Orazjoni:
· Fil-mumenti tat-talb tiegħi, nfittex li nitkellem ma’ Ġesu’ bħala l-ħabib tiegħi. Nitlob b’attenzjoni t-talba tal-Missierna fid-dawl ta’ din il-Lectio Divina.

